
Vau tene, tene mũno Nguu yaĩ mbanake mũno. Ĩkoi 

yake yaĩ yololo mũno. Nguu yaĩ nyamũ ĩla mbanake 

vyũ.  Ngũũ yaĩ mĩkathĩĩo mũno.

Ngũũ nĩyendete nyũnyi ila iũlũkaa. Noyo Mwene 

ndyaĩ na nthwau sya kũũlũka.  Yaĩna kyeva kingĩ.  

Nguu nĩyendaa kũũlũka ta ndiũ.

Ngũũ nĩyendaa kũthi mathweonĩ.

Ndiũ nĩyamĩtavĩtye nguu kana yĩũlũ mathweonĩ 

nĩkwanake mũno. Kwĩ lĩu mwingĩ mũno. Nayo nguu 

nĩyendete lĩu.

Nguu nĩyendete ndiũ mũno.  Nguu nĩyatatie 

kũũlũka ĩndĩ ndyaatonya.  Nĩyendaa kũthi 

mathweonĩ ta ndiũ ĩndĩ ndyaĩ na nthwau.

Ndiũ nĩsyamĩthekeea nguu. Nĩsyeesĩ yĩna nzaa.  

Nĩsyamĩnengie lĩu mũnini.  Nĩsyamĩnengie ĩkovisi ĩye.

Ngũũ nĩyaminie lĩu na nĩyendaa lĩu ũngĩ mwingĩ.  

Nĩyendaa kũthi mathweonĩ vala ve lĩu mwingĩ.

Nguu yaĩna ĩtomo.

Nguu nĩyeesũvie ndiũ imĩtwae mathweonĩ.

Nĩyendaa lĩu mwingĩ. Ndiũ nĩsyeetĩkĩlile kũmĩtwaa 

mathweonĩ. Nĩsyamĩkwatie na syaũlũka nayo.

Nguu nĩyatanie mũno kũvika mathweonĩ.

Nguu nĩyatanĩe kĩla ĩtambya ya kyalo.  Ndiũ nasyo 

nĩsyambĩie kũnoa nũndũ nguu yaĩ ngito mũno.

Ndiũ nĩsyavikie vandũ weethĩa iitonya kũmĩkua 

nguu nongi. syanoa vyũ, na syamĩlekya. Nguu 

nĩyambĩlĩĩlye kũvalũka kuma yĩũlũ yũkĩte nthĩ na 

mĩtũkĩ mũno.

Nguu nĩyavalũkile nthĩ mbuuu!! Ĩkoi yake 

yaatũkanga ilungu ilungu. Nthakame yetĩka kuma 

mwĩĩnĩ wa nguu. Nguu yaĩna vaati nzeo nundũ 

ndyaakw’a.

Ndiũ nĩsyookie nthĩ kũsisya nguu.  Nguu yaĩna woo.

Ndiũ syeea nguu vole na syatana kũmyona yĩ thayũ.

11

Kikamba Level 3 Book 10.indd   11 11/4/2021   9:46:01 AM



Ĩtina wa kyumwa kĩmwe nguu nĩyavoie.  Ĩkoi yake 

yavoa yĩna Malanga maingĩ.  Nguu nĩyatwie kana 

ndĩkaũlũka ĩngĩ.  Nĩyatwie kwĩthĩwa ĩtena ĩtomo 

yingĩ.  Kĩĩ nĩkyo kĩtumi ĩkoi ya nguu yĩ malanga 

kũvika ũmũnthĩ.

